
Og Sulat ni Paul dia sog 
Poktanudanan dituꞌ sog

Episus
Og Piuna Taluꞌ paꞌali sog Sulatni Paul dia sog  

Poktanudanan dituꞌ sog Episus

Og sulat ni Paul koni posunguꞌ sog poktanudanan dia ni Isus nog dituꞌ sog 
Episus. Migonong si Paul duaꞌ ton sog Episus. Og guksugan dun ombasta dia sog 
libru nog Piginang nog Sosuguꞌonanan ni Isukristu 20:1–21:1.

Og gustalan non koni, duaꞌ bahagiꞌ. Og sobahagiꞌ nog sulat non koni, og 
gustalan non paꞌali sog kopoksolabuk nog pigotowan nog Mikpongon bianan 
sog kopomiliꞌ non poꞌ ion og Gamaꞌ, bu bianan sog Bataꞌ non nog si Isukristu og 
kopongampun non nog dusaanan nilan, bu bianan sog Bolakat nog Mikpongon 
motuman og pinasad non kituꞌ nog bololagaꞌ.

Og koduaꞌ bahagiꞌ nog sulat non koni og pongoningoni non dia sog ain og 
mogbasta dun, nog longkaon nilan og kosolabuk nilan dia ni Kristu bagun 
mimung nog tantu og kopoksolabuk nilan.

Modakol og pinonggiꞌ ni Paul dun paꞌali sog kopoksolabuk nog pigotowan nog 
Mikpongon nog bianan sog kosingkot nilan dia ni Kristu. Og pigotowan non, 
mamaꞌ ilan nog salulawas, nog si Kristu miimung og gulu nilan. Otawaka mamaꞌ 
nog baloy nog si Kristu miimung og batuꞌ kituꞌ nog mosolag nog piingkudan dun. 
Otawaka mamaꞌ nog glibun nog si Kristu og miimung og duoy non.

Linoliag si Paul sumulat paꞌali sog tulung nog Mikpongon nog bianan dia ni 
Kristu. Poꞌ og tibuk nog glongas nog Mikpongon dia kotongow ni Kristu, sog 
glolaman non, sog kopomalas non nog dili glawas non, sog tulung non, sog 
gampun non nog dusa, bu sog kolonuꞌ nog pikilan bu polomotadon non.

1. Og bokna nog sulat koni, 1:1‑2.
2. Si Kristu bu og pigotowan non, 1:3–3:21.
3. Og bogu kotubuꞌ nog dia ni Kristu, 4:1–6:20.
4. Og doksuꞌan nog sulat koni, 6:21‑24.

1  1 Akon si Paul, og sosuguꞌon ni Isukristu bianan sog bayaꞌ nog 
Mikpongon. Akon og mikpoit nog sulat koni posunguꞌ dia sog 

pigotowan nog Mikpongon sog bonua nog Episus, ain og ompagon og 
kosolabuk nilan dia ni Kristu Isus. 2  Og tulung bu kotiknaꞌ nog pikilan 
mongon dianiu tidu sog Gamaꞌ ta nog Mikpongon bu dia sog Kounutan ta 
nog si Isukristu.

Og popia bianan sog kosolabuk ta dia ni Kristu
3 Songlitan og Mikpongon nog ion og Gamaꞌ bu og piktamuy nog 

Kounutan ta nog si Isukristu! Poꞌ, bianan sog kosolabuk ta dia ni Kristu, 
pipia non na ita. Poꞌ binogoy non na dianita og glam nog gininisan nog 
koboꞌisan dia sog kinodiwata. 4 Poꞌ sog daꞌ pa pongonoy og glangit bu 
glupaꞌan, piniliꞌ non na ita sumolabuk dia ni Kristu bagun ita modulus 
bu daꞌ na silaꞌon dianita sog motaan non. 5 Poꞌ sabap sog glolaman 
non kituꞌ dianita, donsamaꞌ non na pimikil nog imungon non ita nog 
piglogombataꞌanan non bianan dia ni Isukristu poꞌ maꞌ nituꞌ og dumalan 
sog bayaꞌ non bu mosuꞌat dianon. 6 Dadi, miimung og sanglit dia sog 
Mikpongon kobal nog kosolag nog tulung non dianita nog bianan dia sog 
bataꞌ non nog kololaman non nog ion non si Isukristu. 7 Poꞌ, bianan sog 
kopatoy ni Kristu kituꞌ, migawon ita nog Mikpongon tidu sog bayaꞌ nog 
dusa bu kiompunan non na og dusaanan ta. Poꞌ maꞌ nituꞌ kosolag og tulung 
nog Mikpongon 8  nog binunag non dianita. Poꞌ og Mikpongon, bianan sog 
kotoan non bu sog kolinggas nog kokosunan non, 9 piosun non na dianita og 
pikilan non kituꞌ nog milimod dia sog gotowanan. Bu linoliag ion dumoksuꞌ 
nog donsamaꞌ pikilan non kituꞌ bianan dia ni Kristu. 10 Bila matong na og 
gondow kituꞌ nog sinimpan non, tumanon non na og pikilan non kituꞌ nog 
poksolobukon non na sog bayaꞌ ni Isukristu og glam nog piongon non sog 
glangit bu sog glupaꞌan. Bu si Kristu na og Pogbayaꞌ sog glam non.

11 Bu tidu pa sog donsamaꞌ, og Mikpongon, piniliꞌ non na ita sumolabuk 
dia ni Kristu poꞌ maꞌ nituꞌ dumalan sog tugyu bu glegan non 12  poꞌ bagun 
ain mikuna kituꞌ mogdodama dia ni Kristu nog maꞌ nami, mimung og 
sanglit dun dia sog kobaꞌis nog Mikpongon.

13  Bu amu siꞌoy, misunuꞌ amu dosop dia ni Kristu. Poꞌ midongog niu 
na og guksugan kituꞌ nog motud nog ion non ion og Gombaꞌis kituꞌ nog 
Guksugan nog paꞌali sog kogawon non dianiu tidu sog bayaꞌ nog dusa. 
Bu dangan midongog niu ituꞌ, tinumud amu bu tinumabuk amu dianon. 
Dadi, inindanan non na amu nog Bolakat non maꞌ nog pinasad non kituꞌ. 
14 Poꞌ og Mikpongon, piuna non mogoy dianita og Bolakat non poꞌ kituꞌ og 
tandaꞌ nog ngon pusakaꞌ ta dianon. Poꞌ sabap dituꞌ ngon og dodomaan ta 
nog ngon gondow non, ain og pigotowan nog Mikpongon owaꞌon non na 
tidu sog pigboyaꞌan nog dusa. Dadi, songlitan ta og Mikpongon sabap sog 
kobaꞌis non.

Episus 1 466  

The New Testament in Western Subanon of the Philippines; 1st ed. © 1996, Wycliffe Bible Translators, Inc.



Og gyakin ni Paul
15 Dadi, bila maꞌ nituꞌ og bayuꞌbayuꞌ nog popia nog Mikpongon dianita, 

dangan midongog u paꞌali sog kopongandol niu dia sog Kounutan ta 
nog si Isus, bu dunut og kolalam niu dia sog glam nog pigotowan nog 
Mikpongon, 16  pisolomatan ku amu kobon non bianan sog gyakin ku sog 
Mikpongon. 17 Bu ngon og pongoningonion ku dia sog Mikpongon nog 
piktamuy nog Kounutan ta nog si Isukristu, nog ion og Gamaꞌ ta nog diꞌ 
kolobian. Pongoningonion ku dianon nog bogoyon non dianiu og sabut bu 
og kopokpolantaꞌ bagun niu ion kosunan mahatul. 18  Pongion ku dosop 
dianon nog podolagon non og dialom pikilan niu bagun niu da mosabut 
tokodoy paꞌali sog dodomaan niu dianon sabap sog kopokokunut niu 
dia sog gonggat non dianiu. Ion non ion og pusakaꞌ non kituꞌ nog landuꞌ 
kobaꞌis dia sog ain pigotowan non, 19 bu bagun niu dosop kosunan og 
dasig nog Bolakat non nog diꞌ kolobian og miginang dianita, sog ain 
tinumud kituꞌ dianon. 20 Poꞌ og dasig nog Bolakat nog Mikpongon koyon 
dianita, ion non da og kodasig non kituꞌ nog ginamit non mokpotubuꞌ 
dia ni Kristu tidu sog patoy bu pingkudoy dia dapit sog glintu non dituꞌ 
sog pigdotuꞌan non sog kinodiwata. 21 Poꞌ motas pa tokodoy og bayaꞌ 
ni Kristu sog glam nog duma kodotuꞌananan bu sog glam nog ain togo 
bayaꞌ bu sog glam nog ain togo bolakat otawaka tunung. Poꞌ og golal 
non kituꞌ motas pa sog glam nog golal dini sog glupaꞌan otawaka asta 
sog kinodiwata. 22  Bu og Mikpongon, inuakil non na og glam non dia sog 
bayaꞌ ni Kristu bu inimung non ion nog kounutan sog ain tinumabuk na 
dianon. Dadi, domikian da ion maꞌ nog gulu 23  bu og tibuk nog pigotowan 
non domikian da maꞌ nog glawas non. Dadi, og glam non misukup bianan 
dia ni Kristu. Bu si Kristu misukup bianan dia sog glawas non, nog ion 
non ion ain tinumabuk kituꞌ dianon.

Og bogu kotubuꞌ bianan sog kosolabuk dia ni Kristu

2  1 Dini kituꞌ, og kotubuꞌ niu daꞌ pa kosingkot dia sog Mikpongon 
sabap sog diꞌ amu mokokunut bu sabap sog dusaanan niu dianon. 

2  Poꞌ og ginunut niu nog polomotadon, og kinilawan poꞌ mikokunut amu 
dia sog bayaꞌ nog diwataanan kituꞌ dia sog gawang. Ion non ion og diwata 
kituꞌ nog mogokbit dia sog ain polongantuanan kituꞌ dia sog Mikpongon. 
3  Ami siꞌoy, glam nami koni dini kituꞌ, mamaꞌ ami dosop nilan poꞌ og 
polomotadon nami maꞌ dosop nog polomotadon nilan. Poꞌ ininang nami 
ain kisuꞌatan og glawas nami dun dia sog ginungod. Bu inunut nami 
dosop bog olo og glegan nog pikilan nog ginungod. Ami siꞌoy, sabap dituꞌ, 
mamaꞌ ami dosop nilan nog posunguꞌ na poliholaꞌon nog Mikpongon. 
4‑5 Tibua, minsan maꞌ nituꞌ nog og kotubuꞌ ta daꞌ kosingkot dia sog 
Mikpongon sabap sog kopongantu ta dianon, landuꞌ da kosolag og glolat 

non bu glolaman non dianita, poꞌ sinunuꞌ non da ita dia sog kopotubuꞌ 
non dia ni Kristu tidu sog patoy. Poꞌ bianan sog tulung nog Mikpongon, 
migawon amu tidu sog dusaanan. 6  Bu bianan sog kosolabuk ta dia ni 
Kristu Isus, pitubuꞌ non dosop ita sog kinodiwata bagun ita mokoduma 
dia ni Kristu Isus mogokbit dia sog pigdotuꞌan non nog kinodiwata.

7 Saꞌan maꞌ nituꞌ og ininang non poꞌ potompalon non tidu sog numun 
kituꞌ asta sog daꞌ kopus non, bog andun dodaꞌ kosolag og tulung non nog 
diꞌ kolobian bianan sog glolatan non dianita nog ain sinumolabuk dia 
ni Kristu Isus. 8  Poꞌ saꞌan miimung nog migawon amu sabap sog tulung 
non bianan sog kopongandol niu dianon. Konaꞌ poꞌ sabap sog dili ginang 
niu, sugaꞌid non, og bogoy da nog Mikpongon. 9 Dadi og gotow, diꞌ non 
pogbonsagon poꞌ konaꞌ sabap sog dili ginang non. 10 Poꞌ ita og piongon 
nog Mikpongon bu bianan sog kosolabuk ta dia ni Kristu Isus, inimung 
non ita bagun ita moginang nog sinimpan non kituꞌ dianita donsamaꞌ nog 
kohinangan nog gombaꞌis.

Solabuk ita dia ni Kristu
11 Dadi, amu nog ain binataꞌ nog konaꞌ og bansa Hudyu, iningolanan 

amu nog bansa Hudyu nog amu og gotow nog diꞌ moktuk. Bu ilan dow 
og gotow nog miktuk. Maꞌ nituꞌ siꞌoy, sagya ilan da tinuk nog batuk nilan 
gotow. Tibua, pomikil niu og kibonaꞌbonaꞌan niu kituꞌ dini kituꞌ. 12  Poꞌ 
sog tang kituꞌ, daꞌ amu pa solabuk dun dia ni Kristu. Amu og gotowanan 
nog maꞌ nog sagya da doksaꞌdoksaꞌ. Daꞌ amu kosunuꞌ sog pigotowan nog 
Mikpongon, bu daꞌ amu dosop kosunuꞌ sog pinasad non kituꞌ dianilan. Og 
kotubuꞌ niu dini sog dunya, daꞌidun og dodomaan niu dun, bu daꞌ balan 
niu nog Mikpongon. 13  Tibua, minsan siꞌoy molayuꞌ amu dianon dini kituꞌ, 
dangan sinumolabuk amu na dia ni Kristu Isus, miimung molani amu 
na dianon bianan sog kosoliu non dianita sog patoy. 14 Poꞌ numun koni, 
si Kristu, ion mingingolot dianita, og bansa Hudyu bu minsan konaꞌ og 
bansa Hudyu. Poꞌ piksolabuk non na ita, glam ta. Poꞌ og bansa Hudyu 
bu ain konaꞌ og bansa Hudyu, miglokinongitoy ilan bosia nog boyaꞌan 
nog miimung mamaꞌ nog mibolot ilan. Dadi, bianan sog kopongatas 
non matoy pingimboguan na og pogbotadon ta, bu inawaꞌ non na og 
bolot kituꞌ. 15 Og maꞌana non, pingawaꞌ ni Kristu og poꞌatananan bu og 
botadanan nog bansa Hudyu. Poꞌ og tugyu non nog og bansa Hudyu bu 
og konaꞌ og bansa Hudyu imungon non nog bogu bansa og sinumolabuk 
dianon. 16  Dadi, bianan sog kopatoy non sog kudus, kilubasan ilan na 
bu piksolabuk non na og duaꞌ ginis nog binonsaan koni nog boyaꞌan 
miimung ilan na maꞌ nog solabuk glawas bu miglokopia ilan na glam 
nilan dia sog Mikpongon. 17 Saꞌan minangoy si Kristu dini poꞌ mogustal 
nog Gombaꞌis nog Guksugan paꞌali sog kopoksolabuk koyon. Inustalan 
non og glam nog gotow, amu og gotowanan nog konaꞌ Hudyu nog 

molayuꞌ amu bosia sog Mikpongon, bu og gotow Hudyuanan og gotow 
nog molani dianon. 18  Poꞌ glam ta, ami og Hudyuanan bu amu og konaꞌ 
Hudyu, bianan dia ni Kristu, mansing ita na mokopokpolani dia sog 
Gamaꞌ ta nog ion non og Mikpongon bianan dia sog Bolakat non.

19 Dadi amu og konaꞌ Hudyu, konaꞌ amu na og gotowanan nog sagya da 
doksaꞌdoksaꞌ. Sugaꞌid non, milakit amu na sog pigotowan nog Mikpongon 
bu sala kopogilugan amu na dianon. 20 Poꞌ domikian amu da maꞌ nog 
baloy nog ginimung nog Mikpongon nog dia piingkud sog gustalan nog 
sosuguꞌonanan ni Kristu bu og taluꞌ nog polomolatasanan nog taluꞌ nog 
Mikpongon. Bu og pagon nog piingkudan nog baloy koyon, ion non na 
si Kristu. 21 Poꞌ bianan dianon og tibuk nog baloy koyon mipagon bu 
posisayaꞌ kimung nog mosigda nog Poktomuyan nog ginuakil dia sog 
Pogbayaꞌ. 22  Dadi amu siꞌoy dion, bianan sog kosolabuk niu dianon, sanan 
pa nog Mikpongon mogimung dianiu maꞌ nog baloy nog pigonongan non 
bianan sog Bolakat non.

Og polosukuꞌan ni Paul dia sog gotowanannog konaꞌ Hudyu

3  1 Dadi, akon si Paul, saꞌan ituꞌ pogyokinan ku amu minsan siꞌoy 
dini u sog kolobusuan koni. Poꞌ mikolobusu u sabap sog kopogustal 

u dianiu nog amu ain konaꞌ Hudyu. 2  Midongog niu da bayuꞌ nog og 
Mikpongon, bianan sog tulung non dianakon, inuakil non dianakon 
og ginang koni nog mogustal u dianiu bagun amu koboꞌisan dun. 3  Poꞌ 
pitampal na nog Mikpongon og pikilan non kituꞌ nog milimod tidu pa 
sog donsamaꞌ. Bu piosun non na ituꞌ dianakon. Ion non ion og sinulat u 
na kituꞌ dianiu. 4 Dadi, bila pongodiꞌan niu mahatul og piktaluꞌ u kituꞌ, 
mukad dianiu paꞌali sog sabut u nog pikilan nog Mikpongon nog milimod 
bosia paꞌali dia ni Kristu. 5 Poꞌ kobon nituꞌ, ondaꞌ pa potompaloy dia sog 
gotowanan og pikilan nog Mikpongon kituꞌ nog milimod. Tibua numun 
koni, pitampal na nog Mikpongon bianan dia sog Bolakat non nog dia sog 
sosuguꞌonanan non nog midulus bu polomolatasanan non. 6  Poꞌ og pikilan 
non kituꞌ nog milimod bosia, maꞌ nini. Bianan sog kotabuk nilan nog 
Gombaꞌis nog Guksugan, og gotowanan nog konaꞌ Hudyu, milakit ilan na 
sog pusakaꞌ nog bansa Hudyu kituꞌ, bu misakup ilan dosop dia sog glawas 
ni Kristu nog ion non ion og dakol nog pigotowan non, bu sog pinasad 
kituꞌ nog Mikpongon dianilan nog bianan sog kosolabuk nilan dia ni 
Kristu Isus.

7 Dadi, inimung non akon nog sosoligan non mogustal nog Gombaꞌis 
nog Guksugan koni bianan sog tulung bu pagas non dianakon. 8  Minsan 
siꞌoy ombabaꞌ u pa sog glam nog pigotowan nog Mikpongon, binogoy non 
dianakon og polosukuꞌan mangoy mogustal nog Gombaꞌis nog Guksugan 
dia sog gotowanan nog konaꞌ Hudyu. Saꞌan iningolanan nog Gombaꞌis nog 
Guksugan poꞌ diꞌ kobotukan og tulung nog Mikpongon dianita bianan 

dia ni Kristu. 9 Bu ompotongow u dosop dia sog glam nog gotowanan 
bog olo doksuꞌan nog pikilan nog Mikpongon nog milimod kituꞌ bosia. 
Poꞌ og Mikpongon, ion og mikpongon nog glam non. Bu linimod non pa 
og pikilan non tidu pa sog tolipunan 10 bagun sog numun koni, bianan 
sog dakol nog pigotowan non, ompotongow non na sog kodotuꞌananan, 
bu sog kodiwotaan, asta sog kounutananan nog konaꞌ sagyaotow bog 
olo dodaꞌ og bayuꞌ nog gininisan nog kotoan non. 11 Poꞌ maꞌ nituꞌ og 
dumalan dia sog tugyu non nog daꞌidun kopus non nog tinuman non dia 
sog Kounutan ta nog si Kristu Isus. 12  Bu sabap sog kosolabuk ta dianon 
bu bianan sog kopongandol ta dianon, moksiboluꞌ ita na mokpolani dia 
sog Mikpongon nog daꞌ duaꞌduaꞌ pikilan ta dun. 13  Dadi, og pongonion 
ku dianiu nog naꞌ amu mosusa nog sinsaan ku koni nog sabap sog 
kopogustal u dianiu. Poꞌ og doksuꞌan nog sinsaan ku koni mimung popia 
dianiu.

Og gyakin ni Paul
14 Dadi, sabap sog maꞌ nituꞌ og pikilan nog Gamaꞌ ta nog Mikpongon, 

mingluꞌud u tanan mogyakin dun dianon 15 poꞌ ion og piktiduan nog 
sosuku ngalananan nog glam nog pigotowan non dia sog kinodiwata 
otawaka dia sog kilawan. 16  Og pongoningonion ku dianon nog, bianan 
sog kobaꞌis non nog diꞌ kolobian, popogonon non tokodoy og dialom 
pikilan niu bianan sog Bolakat non 17 bagun da si Kristu mogonong 
dianiu bianan sog kopongandol niu dianon. Bu tubus nituꞌ, mungod 
dianiu og glolaman dia sog pakasi niu, bu og polomotadon niu dia 
pingkudoy sog glolat 18  bagun amu mosunuꞌ sog glam nog pigotowan nog 
Mikpongon, dia sog kosabut nilan bog olo bayuꞌ nog glolaman ni Kristu. 
Poꞌ og glolaman non koyon ondiꞌ kobotukan, bu ondaꞌidun kopus non, 
bu ondaꞌidun og diꞌ molakit dun. 19 Saꞌan maꞌ nituꞌ og pongonion ku sog 
Mikpongon poꞌ bagun amu dosop kongonan nog glolaman ni Kristu nog 
ondiꞌ motokad sobutoy. Poꞌ saꞌan maꞌ nituꞌ, bagun amu da mosukup sog 
glam nog polomotadon nog Mikpongon.

20 Dadi, songlitan og Mikpongon! Poꞌ bianan sog Bolakat non nog 
dianita, minang non labi pa sog ain pongonion ta dianon otawaka labi 
pa sog ain dia sog dialom pikilan ta. 21 Og glam nog pigotowan non, 
songlitan ta og Mikpongon bu si Kristu Isus tidu sog tolipunan asta sog 
daꞌ kopus non. Amen.

Paꞌali sog kopoksiningkotoy nog ain sinumolabuk dia ni Kristu

4  1 Dadi akon, og kikolobusuan ku koni sabap sog kopokokunut u 
dia sog Pogbayaꞌ. Bu pongonion ku dianiu nog og kotubuꞌ niu 

dini sog dunya modopot niu inangoy og polomotadon kituꞌ nog glegan 
nog Mikpongon dianiu dangan mionggat non amu sumolabuk dianon. 

a 4:8 Salmu 68:18 

2  Sumboy kobon non ombabaꞌ tokodoy og bolotabat niu, bu pogbinotadoy 
amu, bu popayat niu og ponutus niu dianilan, bu poginompunoy amu 
bianan sog glolaman niu. 3  Bu pogopasoy niu og kopoksolabuk niu 
sabap sog Bolakat nog Mikpongon. Poꞌ piksolabuk non amu bianan sog 
kopoglogomigus niu. 4 Poꞌ og pigotowan ni Kristu pinonggiꞌ sog solabuk 
glawas. Bu og Bolakat nog Mikpongon solabuk da. Bu solabuk da og 
dodomaan niu dia sog gonggat nog Mikpongon dianiu. 5 Bu solabuk da og 
Kounutan ta. Bu solabuk da og piktonudan ta. Bu solabuk da og bunyag 
dianita. 6  Bu solabuk da og Mikpongon nog ion og Gamaꞌ nog glam nog 
gotow, bu ion dosop Pogbayaꞌ sog glam non. Bu ion dia sog glam non. Bu 
og poginangon non siꞌoy, dia non dosop pibian sog glam nog gotow.

7 Dadi, pigatulatul ni Kristu sog monala kotow dianita og kotoan. 8  Poꞌ 
maꞌ nini og sinulat sog Kitab,

“Dangan minangoy ion sog ditas, modakol ginoit non nog mikaum 
non mangka non bogoyoy sog gotowanan og popia non.” a

9 Dadi, olo ma gidoy og pogolongon non koyon nog minangoy ion 
dituꞌ sog ditas? Og maꞌana non, minonog ion dini poguna sog glupaꞌan. 
10 Dadi, ion og pogolongon koyon nog minonog sog glupaꞌan koni, ion 
non dosop ion og miktolabang kituꞌ asta sog bubunglangit bagun da ion 
moglop sog gliwag nog glangit bu glupaꞌan. 11 Ion dili og migbogoy nog 
popia dia sog pigotowan non. Og duma inimung non nog sosuguꞌonanan, 
bu og duma inimung non nog polomolatasanan, bu og duma inimung 
non nog polongustalanan, bu ngon dosop og polongipatanan nog 
miktamuy dianon, bu ngon dosop og polopanadanan. 12  Saꞌan binogayan 
og pigotowan nog Mikpongon nog maꞌ nituꞌ poꞌ bagun ilan mosimpan 
moktinobangoy bagun da posisayaꞌ kopagon ain og pigotowan non 
nog 13  boyaꞌan modopot nog glam ta og kopoksolabuk ta kituꞌ dia sog 
kopongandol bu sog kosabut ta paꞌali dia ni Kristu, nog ion non og Bataꞌ 
nog Mikpongon. Poꞌ bila maꞌ nituꞌ ita na, mimung posisayaꞌ og kosukup 
ta maꞌ da nog kohurup ni Kristu.

14  Dadi bila maꞌ nituꞌ ita na, diꞌ ita na mosobuꞌ maꞌ nog 
gombataꞌanan. Poꞌ og tud ta ondiꞌ na mogduaꞌduaꞌ. Otawaka, diꞌ 
ita na moit nog gininisan nog pomali bu gustalan. Poꞌ modakol 
og mokpanad nog sagya glimbung otawaka bigyak bagun moit og 
gotowanan dun. 15  Sugaꞌid non, bianan sog kopoktaluꞌ ta nog ain 
og motud sabap sog glolaman ta, og glam ta, mimung nog mamaꞌ 
non sog glam non, nog ion non si Kristu. Poꞌ ion pinonggiꞌ sog 
gulu bu ita sop pinonggiꞌ sog glawas non. 16  Dadi sabap dianon, og 
glawas non miksolabuk. Bu glam nog glangkapanan nog glawas 
non miksiningkotoy. Dadi og maꞌana non, bila monala kotow 

dianita, gomiton ta og kotoan kituꞌ nog binogoy dianita, bianan sog 
pokilolamoy ta mimung pododungag og pagon ta sog kosolabuk ta dia 
ni Kristu.

Og bogu kotubuꞌ ta dia ni Kristu
17 Dadi, sog bayaꞌ nog Kounutan ta, toluꞌon ku dianiu nog naꞌ niu 

na tokodoy unuton og polomotadon nog gotowanan koyon nog ain diꞌ 
mokokunut sog Mikpongon, poꞌ og dialom pikilan nilan koyon daꞌ doksuꞌ 
non. 18  Poꞌ og pikilan nilan koyon dia sog kodoloman. Daꞌ ilan kolakit sog 
kotubuꞌ kituꞌ nog miktidu sog Mikpongon poꞌ sabap sog kulang og sabut 
nilan paꞌali dianon bu sabap sog kopongmungyas nilan. 19 Dadi, sabap sog 
kiowaꞌan ilan nog sipog, inuakil nilan na og glawas nilan moginang nog 
glam nog gininisan nog diꞌ pia bu mogapas ilan tanan moginang dun.

20 Tibua amu, diꞌ maꞌ nituꞌ og bianan dun og sabut niu paꞌali dia ni 
Kristu. 21 Poꞌ midongog niu nododaꞌ paꞌali dianon, bu sabap sog kosolabuk 
niu dianon, kiponadan amu nog motud nog mitongow ta dia ni Isus. 
22  Dadi, awaꞌ niu na og dan pikilan niu kituꞌ nog pigboyaꞌan nog dusa. Poꞌ 
sabap sog glegan nog dan pikilan niu kituꞌ nog molimbung, mioit amu 
sog polomotadon kituꞌ nog doksuꞌan non og glaꞌat. 23  Sugaꞌid non, sumboy 
kopongimboguan og dialom pikilan niu. 24 Bu suklioy niu na og dan 
pikilan niu nog pikilan kituꞌ nog diꞌ na pogboyaꞌan nog dusa. Poꞌ kituꞌ 
piongon nog Mikpongon dianiu nog mondom mimung amu dun mamaꞌ 
non bu dia ion kotongow sog polomotadon niu kituꞌ nog modulus bu 
pikilan nog molonuꞌ.

25 Dadi, naꞌ amu mogloput. Sugaꞌid non, monala kotow dianiu sumboy 
moktaluꞌ nog motud dia sog pakasi non poꞌ glam ta miksiningkotoy ita na 
sog kosolabuk ta dia ni Kristu.

26  Bu moglolingit amu siꞌoy, sumboy mongmayaꞌ amu da bagun 
amu ondiꞌ mokodusa. Bu og glolingit niu koyon, naꞌ niu podopotan 
nog sumindop gondow. 27 Naꞌ amu mogbogoy nog dalan nog boyaꞌan 
koyubaꞌan amu ni Kindagow dun.

28  Bu bila ngon og polonakow, sumboy lumotaꞌ na monakow bu 
mogusaha na ion mahatul bagun da ombaꞌis og kopoglokotubuꞌ non. Bu 
doma, bagun dosop ion mokotabang dia sog ain miskinan.

29 Bu takpil sog ponoluꞌon niu, naꞌ amu na tokodoy moktaluꞌ nog 
sosuku og mokolaton nog ponoluꞌon. Sugaꞌid non, taluꞌ niu ain tibua 
kopondoloꞌisogan dun og pakasi niu bila ombaꞌis toluꞌon sog tang koyon 
nog boyaꞌan kolongasan ain mokinongog dun. 30 Poꞌ bila poktoluꞌon 
niu og diꞌ kituꞌ pia, kosokitan og Bolakat nog Mikpongon dun. Poꞌ ion 
og tandaꞌ nog Mikpongon dianita nog ngon gondow non poluason non 
glam nog pigotowan non tidu sog bayaꞌ nog dusa. 31 Dadi, sumboy awaꞌ 
niu na glam nog kopoktaguꞌtaguꞌ niu bu og glolingit nog pikilan niu, bu 

og pokangit niu. Bu sumboy daꞌidun moginopisoy otawaka monompolaꞌ 
otawaka mogbolotibot. 32  Sugaꞌid non, kololat amu nog pakasi niu bu 
poktinobangoy amu. Bu sumboy sop moginompunoy amu maꞌ da nog 
kopongampun nog Mikpongon dianiu sabap sog kosolabuk niu dia ni 
Kristu.

Og dungag nog pomali ni Paul dianilan

5  1 Dadi, inimung amu noma nog Mikpongon nog piglogombataꞌanan 
non nog kololaman non, poglogilingoy niu og polomotadon non. 2  Bu 

sumboy og glam nog kohinangan niu bianan sog glolaman nog mamaꞌ 
nog glolaman ni Kristu dianita dangan sinoliuan non ita sog patoy. Bu 
og kopatoy non kituꞌ miimung momut maꞌ nog tinutung pomalas dia sog 
Mikpongon.

3 Dadi, og pigotowan amu noma nog Mikpongon, sumboy daꞌidun 
dianiu og moginang nog momabal otawaka moginang nog diꞌ pia, 
otawaka mabak. Poꞌ diꞌ doꞌitan og pigotowan nog Mikpongon moginang 
dun otawaka minsan kintoman dun. 4 Bu diꞌ amu dosop doꞌitan dun bila 
moglogwad otawaka mondolabak amu moktaluꞌ otawaka og moglambas. 
Sugaꞌid non, og poktoluꞌon niu sumboy ain gombaꞌis kituꞌ dia sog 
Mikpongon nog maꞌ nog kopokposolamat niu dianon. 5 Poꞌ bagun niu 
kosunan, ain momabal, otawaka og moginang nog diꞌ pia, otawaka mabak, 
ondiꞌ ilan mokampuꞌ sog pigdotuꞌan ni Kristu bu sog Mikpongon. Poꞌ ain 
og miginang nog mamaꞌ nituꞌ, og maꞌana non, pisolag nilan og kohinangan 
nilan kituꞌ boyaꞌan miimung nog kituꞌ na og poktomuyon nilan. 6 Dadi 
saꞌan ituꞌ, naꞌ amu tumombaꞌ nog poktoluꞌon nilan kituꞌ nog daꞌ doksuꞌ non 
poꞌ gomonsunoy kobigyakan amu dun. Poꞌ sabap sog kohinangan kituꞌ nog 
maꞌ nituꞌ, silaꞌon nog Mikpongon ain moginang dun, kobal nog ondiꞌ ilan 
mokokunut dianon. 7 Dadi, naꞌ amu tokodoy moleg mogampuꞌ dianilan.

8  Poꞌ dini kituꞌ dia amu pa sog kodoloman. Tibua numun koni, dia amu 
na sog kodolagan bianan sog kosolabuk niu dia sog Kounutan ta. Dadi, og 
piglogombataꞌanan non na amu, sumboy og polomotadon niu dumaꞌit sog 
kodolagan. 9 Poꞌ tidu sog kodolagan mongon og glam non nog gombaꞌis, 
bu ain motud, bu ain modulus. 10 Dadi, pogapas amu monontong nog ain 
kosuꞌatan dun og Kounutan ta. 11 Bu pogolig amu nog polomotadon kituꞌ 
nog miktidu sog kodoloman poꞌ kituꞌ daꞌ doksuꞌ non. Sugaꞌid non, bianan 
sog kohinangan niu kituꞌ nog gombaꞌis, potampal niu nog og kohinangan 
nog gotowanan kituꞌ nog maꞌ nituꞌ, molaton nododaꞌ. 12  Poꞌ og kohinangan 
nilan kituꞌ nog piglingod, kosipogsipog tokodoy minsan sagya siꞌoy 
moglabit dun. 13  Tibua bianan sog dolag, kosunan na dodaꞌ bog olo bayuꞌ 
non. 14 Poꞌ glam non mitampal na, dia na sog kodolagan. Poꞌ ngon taluꞌ 
nog maꞌ nini, “Pogongman amu na ain miktulugtulug bu pogbuat tidu sog 
patoy mangka amu kosilowoy ni Kristu.”

15 Dadi, potubudoy niu og polomotadon niu. Poꞌ sumboy og 
polomotadon niu ain og mokososuꞌat, konaꞌ nog ain ginang kituꞌ nog diꞌ 
mokososuꞌat. 16  Dadi, pogimakat amu moginang nog ain gombaꞌis poꞌ og 
tang koni, og kodokolan nog gotowanan mokpoginang ilan na nog ain 
molaton. 17 Dadi, naꞌ amu na moginang nog ginang nog kogumowan. 
Sugaꞌid non, suꞌat niu na og glegan nog Kounutan ta. 18  Bu naꞌ amu 
moginum nog galak nog boyaꞌan molangu amu dun poꞌ doksuꞌan non 
moglaꞌat amu dun. Sugaꞌid non, tugdak niu og Bolakat nog Mikpongon 
mogokbit dianiu. 19 Bu bila moglumpuk amu, gamit niu nog ponoluꞌon niu 
og taluꞌ kituꞌ sog bobatanan nog sanglit bu og duma bobatanan paꞌali sog 
kinodiwata. Bu kobon non pogloliag amu bu bobatoy niu og Pogbayaꞌ dia 
sog dialom pikilan niu. 20 Bu bianan sog ngalan nog Kounutan ta nog si 
Isukristu, kobon non posolomatoy niu og Gamaꞌ ta nog Mikpongon sog 
glam non.

Og pomali dia sog kolokianan bu sog kolibunanan
21 Sumboy moksinongkanoy amu poꞌ bianan dituꞌ motongow og gadab 

niu dia ni Kristu.
22  Bu amu kolibunanan, sumboy sumangkan amu dia sog duoy niu, 

domikian nog maꞌ nog kosangkan niu dia sog Kounutan ta. 23  Poꞌ og 
glaki og moglokounutan dia sog duoy non domikian da maꞌ ni Kristu nog 
ion og Kounutan dia sog tibuk nog pigotowan non. Poꞌ og pinonggiꞌan 
dianon, ion og gulu. Bu ilan sop pinonggiꞌ ilan dia sog glawas non. Poꞌ 
ion da og Polonabang nilan. 24 Dadi, og kolibunanan sumboy sumangkan 
ilan dia sog duoy nilan, domikian da maꞌ nog pigotowan ni Kristu 
sumangkan ilan dosop dianon.

25 Bu amu siꞌoy kolokianan, sumboy og glolaman niu dia sog duoy 
niu domikian da maꞌ nog glolaman ni Kristu dia sog pigotowan non nog 
boyaꞌan mingatas ion matoy dun 26  bagun ilan mimung modulus poꞌ og 
kopokpolonuꞌ non dia sog pigotowan non bianan sog bunyag nog tubig 
bu sog taluꞌ non, 27 poꞌ bagun motolimaꞌ non og tibuk nilan nog daꞌidun 
silaꞌon non dun. Sumilow tanan og kolongas nilan poꞌ midulus na bu daꞌ 
na silaꞌon dianilan.

28  Dadi, domikian da nog maꞌ nituꞌ dosop og kolokianan, sumboy og 
glolaman nilan dia sog duoy nilan maꞌ da nog kolalam nilan sog dili 
glawas nilan. Poꞌ og glaki nog molalam sog duoy non molalam dosop sog 
dili glawas non. 29 Poꞌ sima gidoy buan mokangit nog dili glawas non? 
Daꞌidun da, sugaꞌid non, pokpokanon non tanan mangka non usibaꞌoy 
mahatul domikian da maꞌ nog gininang ni Kristu dia sog tibuk nog 
pigotowan non. 30 Poꞌ og polongkapan ita nog glawas non. 31 Poꞌ sinulat 
sog Kitab nog, “Saꞌan sumuoy og glaki sog gibaan nog mokogulang non 
mangka ilan poktuꞌoy mogonong nog duoy non koyon boyaꞌan nog ilan 

miimung nog salulawas.” b 32  Modalom og sinulat koni nog pilantaꞌ na. 
Tibua, og pogolongon ku koni, og sungkoliꞌan non og paꞌali dia ni Kristu 
bu og dakol nog pigotowan non. 33  Maꞌ siꞌoy nituꞌ, og maꞌana non dosop 
paꞌali dia sog pomogduoy nog sumboy og glaki molalam sog duoy non 
mamaꞌ da nog glolaman non sog dili glawas non. Bu og glibun siꞌoy 
sumboy dosop pogodaban non og glaki non.

Og mokogulang bu gombataꞌ nilan

6  1 Bu amu siꞌoy og gombataꞌanan nog sinumolabuk na dia sog 
Kounutan ta, sumboy inongogan niu dosop og mokogulang niu 

poꞌ maꞌ nituꞌ og molongas niu inangon. 2  Poꞌ og mikuna sog glam nog 
dondagan tidu sog Mikpongon og dondagan kituꞌ nog ngon pasad dun, 
maꞌ nini, “Pogodaboy niu og ginaꞌamaꞌ niu bagun 3  ompayat og gumul niu 
sog bonua koni bu bagun dosop molongas og kobotangbotangan niu.” c

4 Bu amu siꞌoy, mokogulanganan, naꞌ niu pololingiton gombataꞌanan niu 
bagun daꞌidun sakitinawa nilan. Sugaꞌid non, og kopogusibaꞌ niu dianilan 
pokpaksut niu ilan bu pomolioy niu dosop ilan paꞌali dia sog Kounutan 
ta.

Og guliponanan bu ain togo gulipon
5 Bu amu siꞌoy guliponanan, sumboy mogbilang amu dosop sog ain 

gapuꞌ niu dini sog glupaꞌan bu dunut kopogadab niu dianilan. Sumboy 
og kopoktantu niu moginang dianilan mamaꞌ dosop nog kopogbilang niu 
dia ni Kristu. 6  Poꞌ og kopogbilang niu dianilan konaꞌ tibua sog motaan 
nilan nog bagun nilan amu pogdongyaꞌan. Sugaꞌid non, sumboy og 
kopoginang niu dun, mamaꞌ nog kopoktantu niu moginang nog glegan 
nog Mikpongon. Poꞌ amu, gulipon amu dosop ni Kristu. 7 Dadi, pogopasoy 
niu og ginang niu dianilan dunut og gloliag niu. Poꞌ domikian da nog 
dia amu miginang sog Kounutan ta, daꞌ sog sagyaotow. 8  Poꞌ kosunan 
niu, og Pogbayaꞌ tumumbas dia sog ain og gotow kituꞌ nog miginang nog 
gombaꞌis, og gulipon otawaka konaꞌ gulipon.

9 Bu amu siꞌoy ain og togo gulipon, sumboy og kopogokbit niu sog 
guliponanan niu, maꞌ nog kopogokbit nog Kounutan ta dianita. Dadi, naꞌ 
niu dosop ilan pongondokon poꞌ kosunan niu nog solabuk da og Kounutan 
niu dituꞌ sog glangit nog ion diꞌ mogbigyaꞌ.

Og taming bu bosi mantu dia ni Kindagow
10 Dadi sog gimpusan, pokpopagon amu dia sog kosolabuk niu sog 

Kounutan ta bianan sog kopongandol niu, bu bianan dosop sog pagas 
nog tunung. 11 Solug niu na og glam nog gimokoyan niu kituꞌ nog tidu 

sog Mikpongon nog mimung nog ponaming niu mantu dia ni Kindagow 
bu sog glam nog kotoꞌuan non lumaꞌat dianiu. 12  Poꞌ og duma ta koni 
mogbunuꞌ konaꞌ og sagyaotow, sugaꞌid non, og kodotuꞌananan, bu og 
kounutananan nog diwataanan, bu ain bolokatan bu sinongonan nog 
glatdiwataanan, bu og glatdiwataanan dia sog gawang. 13  Dadi, solug niu 
na og glam nog gimokoyan niu kituꞌ nog tidu sog Mikpongon poꞌ bagun 
amu da mokantu tokodoy dianilan sog matong gondow nog molaton nog 
ion non ion ponguloꞌaton amu nilan. Bu bila mikandam amu na sog glam 
non, mokpondag amu na.

14 Dadi, antu amu na. Bu gamit niu og gininisan nog gimokoyan niu 
koyon mantu nog maꞌ nini. Sumboy og poktoluꞌon niu ain og motud 
poꞌ domikian da mamaꞌ nog kandit nog sundalu. Sumboy midulus og 
polomotadon niu poꞌ domikian da mamaꞌ nog glapis nog gigdob niu. 15 Bu 
sumboy dosop mosimpan amu mogustal nog Gombaꞌis nog Guksugan 
paꞌali sog kopoglogomigus nog Mikpongon sog glam nog gotow poꞌ kituꞌ 
domikian da maꞌ nog kopatus niu. 16  Bu gamit niu dosop kobon non og 
kopongandol niu sog Mikpongon poꞌ pinonggiꞌ ituꞌ sog taming niu sog 
glam nog tinutudan nog babaꞌ panaꞌ nog pinanaꞌ dianiu nog Soitan bagun 
ompalong. 17 Bu tabuk niu og kogawon nog Mikpongon kituꞌ dianiu tidu 
sog dusa poꞌ domikian da maꞌ nog glapis nog gulu niu bagun diꞌ gumuyaꞌ 
og kopongandol niu. Bu gamit niu dosop og taluꞌ nog Mikpongon poꞌ kituꞌ 
domikian da maꞌ nog kalis nog Bolakat nog Mikpongon. 18  Bu sog glam 
non koyon, kobon non podunutoy niu nog gyakin bu og kopokitabang 
niu sog Mikpongon bianan sog Bolakat non dianiu. Saꞌan sumboy 
pongmohilat amu, bu kobon non naꞌ amu mogbungas. Bu pogyokinoy niu 
dosop og poktanudanan dia ni Isukristu.

19 Bu pogyokinoy niu dosop akon bagun da bila matong momali u, 
kobogayan u nog gustalan ku nog tidu sog Mikpongon poꞌ bagun u da 
ondiꞌ mogalangalang mogustal paꞌali sog pikilan nog Mikpongon kituꞌ 
nog piglimod dini kituꞌ. Ion non ion og Gombaꞌis nog Guksugan. 20 Poꞌ 
akon og sosuguꞌon u nog Mikpongon mogustal dun. Tibua, sabap sog 
kopogustal u dun, mikolobusu u tanan. Dadi, saꞌan pogyokinoy niu pa 
akon bagun u da ondiꞌ mogalangalang mogustal dun poꞌ maꞌ nituꞌ og 
polosukuꞌan ku.

Og gluksadan nog sulat non
21 Bu bagun niu dosop kosunan bog olo bayuꞌbayuꞌ u dini, sinuguꞌ u 

si Tikikus mangoy dion moguksug dianiu paꞌali dianakon. Si Tikikus 
og gilug ta sog tanud nog kololaman ta bu ion og sosoligan ku dia sog 
ginang koni nog binogoy nog Kounutan ta dianakon. 22  Dadi, sinuguꞌ u 
ion mangoy dion moguksug dianiu poꞌ bagun niu da kosunan bog olo 
botangbotang nami dini dunut og kopondoloꞌisogan non amu.

23  Dadi, og kotiknaꞌ nog pikilan, bu og glolaman, bu og kopongandol 
mongon dianiu tidu sog Gamaꞌ ta nog Mikpongon bu tidu dosop sog 
Kounutan ta nog si Isukristu. 24 Bu og tulung dosop mongon dia sog ain 
og molalam kituꞌ nog asta sog daꞌ kopus non dia sog Kounutan ta nog si 
Isukristu. 

